
Thimo e be e le monna yo bohlale kudu a šoma 
ka maatla.

O be a dula a šoma tšatši ka tšatši. 
O be a rata go tsoma le go lema mašemo.

O be a rata gape le go dira tše dibotse. O be 
a tloga a tsebega kudu setšhabeng sa gabo.

Thimo o godišitše mehuta ye fapafapanego 
ya diphoofolo.

Magareng ga tšona e be e le dikgogo, 
maganse le dikgomo.

O godišitše gape le mpša le katse tšeo a bego 
a di rata kudu.

O be a na le mašemo a magolo, moo a bego 
a bjala merogo, dimake, mahea le maphotse.

Setšhaba se be se reka ditšweletšwa tše go 
tšwa go Thimo.

Bošegong bjo bongwe o ile a lora toro ya 
go se be bose.

O lorile mpša ya gagwe e kitimiša katse.

Go be go le šoro magareng ga bobedi bjo.

Katse ya kitima ka lebelo ya namela mohlare, 
ka maswabi mpša ya se kgone go e fihlelela.

Thimo a kitimela go rarolla phapano yeo 
magareng ga diruiwaratwa tša gagwe.

Go tšwa torong ya gagwe, Thimo o be a 
nyaka go tseba seo se hlotšego phapano ye.

Mpša e bontšhitše gore katse ga e gobole 
mofetakatsela ebile e dula e robetše.

Mpša e be e kwele bohloko ge e bolela ka ga se.

E be e ikemišeditše go e hlasela.

Katse ya no iketla ya thekga ditho, eupša e 
ikemišeditše go itšhireletša, ge e ka hlaselwa.

Thimo a ipeakanyetša go yo rarolla 
phapano magareng ga bobedi bjo.

O ile a kopantšha bobedi mmogo.

A dula mo gare, go netefatša gore ntwa 
e seke ya thoma gape.

O thomile ka go botšiša mpša gore ke 
eng seo se ka dirwago go tliša khutšo.

Mpša ka go fela e gobola, ya bontšha ka 
bogale gore katse e swanetše go rakwa.



12



13

Katse ya fiwa sebaka sa gore e itlhaloše.

Ka boleta le lentšwana la go itlhompha, 
katse ya bolela gore go rata go tliša khutšo 
ga se kakanyo ye bohlale.

Ka pejana ka morago ga mantšu a, mpša 
ya leka go hlasela katse, eupša Thimo 
a tsena ka bogare.

Katse ya hlaloša bohlokwa bja yona ka gae.

Ka nako yeo, mpša e be e gobola ka mokgwa 
wa lenyatšo. Go be go se bose le gatee.

Mo nakong ye Thimo a ikwa gore o swanetše 
go šomiša bohlale gore a kgone go swaragana 
le seemo se.

A botša mpša le katse ka bobedi gore di 
bolele ka moka mešomo ya tšona ya ka gae.

Mpša e be e thabetše kakanyo ye kudu.

Katse ya no iketla. E be e thekgile ditho, 
e theeleditše seo mong wa bona a se bolelago.

Thimo o ile a nyaka go tseba gore ke efe yeo 
e ka thomago go hlaloša.

Mpša ya tshela ka pejana e dutše e gobola.

Ya lebelela Thimo e tswikinya mosela wa yona, 
ya lebelela katse, gomme ya roranyana e 
tiišitše le go kgohlantšha meno.

Katse ya no dula e ikhomoletše e lebeletše 
mpša ge e ngapa fase.

Katse e be e ikemišeditše sengwe le sengwe 
seo mpša e ka nyakago go se dira.

Mpša ya thoma go itlhaloša. Ya bontšha gore 
ke yona e gobolago batho bao ba tsenago ka 
gae, ebile ke yona e tšhošago mahodu bošego.

Ge Thimo a eya go tsoma, ke yona e swarago 
diphoofolo.

Ge dinoga di tsena ka jarateng, ke yona e di 
gobolago.

Katse le yona ya fiwa sebaka sa go ipolelela.

Katse ya thoma ka go hlaloša gore yona ga 
e na le mpho ya go bolela.

Ya kgopela Thimo le mpša gore ba e šale 
morago.

E ile ya leba ka morago ga ntlwana. 
Moo e epilego melete ya go fapafapana.

Ka nako yeo Thimo le mpša ba be ba homotše.
Ba be ba ipotšiša gore katse e dira eng.

Ka gare ga melete go be go na le mašaledi 
a diphoofotswana tše ntši tša go fapafapana.

Go be go na le mašaledi a magotlo, dinoga, 
dihlora, mekgaritswane, le tše dingwe.

Go tloga moo katse ya leba tšhemong ya Thimo.

Le moo ya epolla melete yeo e bego e na 
le mašaledi a diphoofotswana tše nnyane.

Thimo le mpša ya gagwe ba lebelelana ka 
makalo ye kgolo go tšeo katse e di dirilego.

Katse ya tšwela pele ya re: “Ga ke kgone go 
gobola, eupša ke kgona go dira.

Ke bolaile diphoofotswana ka moka tšeo ke 
le laeditšego tšona.

Ge nkabe ke sa dira bjalo, dimake, maphotse, 
merogo le mafela nkabe di sentšwe.

Mong wa ka, nkabe o senyagaletšwe”.

Katse ya tšwela pele go bolela.

Ya hlaloša ka moo e phološago matsuana 
go dintšhu, le dimpša go dintšhu.

E hlalošitše mešomo yeo e e dirago bošego.

E dira mešomo ye ka moka, ntle le go 
botša motho.

Katse ya feleletša ka gore: “Ke robala kudu 
mosegare, gobane ke šoma kudu bošego, 
ke šireletša legae le.

Ge nka rakwa, dilo tše dintši di tla senyega”.

Ge katse e fetša go bolela, mahlo a yona a be 
a tletše megokgo.

Ge katse e bolela, Thimo a tsoga.

O be a duma gore katse e ka tšwela pele 
go bolela.

Mosong wo o latelago, Thimo a lokišetša 
bobedi bjo dijo tše dibose kudu.

Toro ya gagwe e mo lemošitše ka ga mohola 
wa diruiwaratwa tša gagwe ka bobedi.

Go tloga letšatšing leo, a ruta bobedi bjoo 
go phela mmogo ka lethabo le khutšo.

Go fihla lehono, diruiwaratwa tša gagwe 
di phela mmogo ka lethabo le khutšo.

